
Sendinefndin


Í sendinefndinni sátu af hálfu stjórnvalda, Marteinn Eyjólfsson sendiherra í Genf og ásamt honum Gylfi Kristinsson, velferðarráðuneytinu auk starfsmanna fastanefndarinnar í Genf. Af hálfu samtaka verkafólks sóttu þingið Magnús M. Norðdahl, lögfræðingur ASÍ og varamaður hans Maríanna Traustadóttir, sérfræðingur í jafnréttismálum hjá ASÍ og skólastjóri Genfarskólans. Af hálfu atvinnurekenda sátu þingið lögfræðingar SA, þau Hrafnhildur Stefánsdóttir og Álfheiður Sívertsen. Genfarskólann sóttu að þessu sinni þau  Hrafnhildur Ólafsdóttir frá ASÍ (Félagi bókargerðarmanna) og Guðríður Sigurbjörnsdóttir frá BSRB (starfsmannafélagi Reykjavíkurborgar). 
Megin málefnin
1. Þríhliða samræða (social dialog). 

2. Mannsæmandi vinnuskilyrði, græn störf og sjálfbær þróun. 
3. Vinna, félagsleg vernd og lýðfræðileg þróun.
4. Nefnd um framkvæmd alþjóðasamþykkta.
1. Þríhliða samræða (social dialog).

  
Magnús M. Norðdahl sat í þessari nefnd en hann var jafnframt talsmaður Norrænu verkalýðshreyfingarinnar í henni. Vinnulag var þannig að almenn umræða fór fram í 4 daga en síðan tók við tímabil samningavinnu. Í nefndinni sátu hátt á fjórða hundrað fulltrúa en valinn var 24 manna hópur til þess að vinna úr niðurstöðum almennu umræðunnar og til þess í raun að semja um niðurstöður. Verkalýðshreyfingin átti 6 fulltrúa í henni var Magnús M. Norðdahl kjörinn einn þeirra. Umræðan fór fram á grundvelli yfirlýsingar ILO 2008 um „Félagslegt réttlæti fyrir sanngjarna hnattvæðingu“ Þær grundvallarsamþykktir ILO sem komu til skoðunar voru nr. 87, (félagafrelsi), nr. 98, (samningafrelsi) og nr. 144 (þríhliðasamræða). Í niðurstöðum er ítrekað mikilvægi þríhliða samræðu og kjarasamninga sem verkfæra til þess að mæta áföllum og til þess að tryggja framfarir og félagslegt réttlæti. Ekkert nýtt í því en sá árangur sem varð af störfum nefndarinnar liggur fyrst og fremst í því að þegar á árinu 2016 verði á dagskrá þingsins umfjöllun um réttarstöðu launafólks í alþjóðlegri/fjölþjóðlegri framleiðslu (Global supply chains). Fram til þess hafa bæði atvinnurekendur og stjórnvöld lagst eindregið gegn því að ILO gæti fjallað um réttarstöðu launafólks í þessu ferli. Reglur og umboð ILO miðist við hvert ríki fyrir sig en ekki við það þegar vara er framleidd á mörgum stigum í mörgum löndum og flutt á milli þ.e. í fjöl- eða alþjóðlegu framleiðsluferli. Þar bresti ILO umboð. Niðurstöður nefndarinnar.
2. Mannsæmandi vinnuskilyrði, græn störf og sjálfbær þróun.

Ísland átti ekki fulltrúa í þessari nefnd. Eftirfarandi er byggt á skýrslu velferðarráðherra til Alþingis: Þverrandi orkulindir hafa kallað á alþjóðlegar ráðstefnur um viðbrögð. Sameinuðu þjóðirnar stóðu fyrir ráðstefnu í Rio de Janeira á síðasta ári 2012 um þetta efni. Önnur ráðstefna er fyrirhuguð um markmið sjálfbærar þróunar eftir árið 2015. Það var því tímabært að Alþjóðavinnumálastofnunin taki til umfjöllunar þá þætti málsins sem heyra til verkssviðs stofnunarinnar einkum það sem kallað hefur verið græn störf sem miða að bættri orkunýtingu og sjálfbærri þróun. Í niðurstöðum nefndarinnar er einkum fjallað um lykilsvið og stofnanaskipulag sem auðveldar breytta forgangsröðun í átt að framtíð sjálfbærrar þróunar þar sem tekið er tillit til verndar umhverfisins, og efnahaglegra og félaglegra þarfa. Hlutverk stjórnvalda yrði að skapa nauðsynlegan ramma fyrir slíka þróun þar sem áhersla er lögð á sjálfbær fyrirtæki og frumkvöðla. Lagt er fyrir forstjóra alþjóðavinnumálaskrifstofunnar að semja áætlun sem verði lögð fyrir stjórnarfund stofnunarinnar í nóvember 2013. Í henni verði lagðar línur um það hvernig markmiðunum verði hrundið í framkvæmd og þau samtvinnuð framkvæmdaáætlun fyrir árin 2016-2021. Niðurstöður nefndarinnar.
3. Vinna, félagsleg vernd og lýðfræðileg þróun.

Ísland átti ekki fulltrúa í þessari nefnd en báðir nemendur Genfarskólans fylgdu störfum hennar. Eftirfarandi er byggt á skýrslu velferðarráðherra til Alþingis: Á þinginu fór fram almenn umræða um vinnumál og félagslega vernd (almannatryggingar) í ljósi lýðfræðilegrar þróunar. Mannfjöldaspár gera ráð fyrir því að íbúafjöldi jarðar verði níu milljarðar árið 2050. Þetta ár verða fjórir virkir á vinnumarkaði í samanburði við níu árið 2000. Hér er um að ræða meðaltalstölur. Framvindan verður ólík eftir svæðum. Öldrunin verður mest í vestrænum iðnríkjum. Þessi þróun hefur mikil áhrif á þróun vinnumála, stöðu almannatryggingakerfa og framvindu efnahagsmála. Þótt víðtæk samstaða væri um áhrifin á þessari þróun voru fulltrúar ekki sammála um viðbrögðin sem beindust fyrst og fremst að tveimur atriðum: Þátttöku í atvinnulífinu og viðbrögðum við öldrun mannafla á vinnumarkaði. Fulltrúar atvinnurekenda lögðu áherslu á að besta félagslega verndin felist í fjölgun starfa. Þar af leiðandi væri nauðsynlegt að fylgja atvinnuskapandi efnahagsstefnu sem væri hvetjandi fyrir sjálfbær fyrirtæki, starfsendurhæfingu og frumkvöðla í atvinnulífinu. Einnig yrði að hyggja að hreyfanleika vinnuaflsins þannig að ekki skapist misræmi á milli hæfni atvinnuleitenda og þörf atvinnulífsins fyrir sérhæft starfsfólk. Niðurstöður nefndarinnar. 
4. Nefnd um framkvæmd Samþykkta

Alger upplausn ríkti í störfum þessarar nefndar á þinginu 2012 en hún er ein sú mikilvægasta sem saman kemur á vettvangi ILO. Þar er fjallað um skýrslur aðildarríkjanna um framkvæmd samþykkta ILO og um niðurstöður úr eftirlitskerfi stofnunarinnar um þá framkvæmd. Tekin eru sérstaklega fyrir þau ríki sem gerst hafa sek um alvarlegust brot og efnt til þríhliða samræðu í nefndinni um þau. Eins og gefur að skilja getur umræðan verið mörgum erfið, ekki einasta þeim ríkjum sem í hlut eiga heldur einnig þeim einstaklingum og samtökum sem brotið hefur verið gegn. Alþjóðasamtök atvinnurekenda fara fyrir atvinnurekendum í nefndinni og njóta þar fulltingis fulltrúa atvinnurekenda sem í henni sitja, þ.m.t. héðan af Íslandi og frá hinum norðurlöndunum. Á síðustu árum hafa atvinnurekendur ítrekað hindrað störf nefndarinnar með málþófi og skorti á samstarfsvilja þegar komið hefur að því að fjalla um brot gegn samþykktum nr. 87 og 98 sem m.a. fjalla um starfsemi frjálsra samtaka launafólks og atvinnurekenda og um verkfallsrétt. Hafa þau ítrekað sett fram þau sjónarmið að verkfallsrétturinn sé ekki verndaður af samþykktum ILO og að sérfræðingar stofnunarinnar og eftirlitskerfi hennar starfi án umboðs þegar brot gegn verkfallsréttinum hafa verið tekin til umræðu og gagnrýnd. Njóta atvinnurekendur stuðnings í þessu efni frá helstu einræðisríkjum veraldar og samþykkis samtaka atvinnurekenda. Það er ekki auðvelt að átta sig á því hvað liggur hér að baki. Um áratugaskeið var ekki ágreiningur um þetta efni og sérfræðinganefndin þar sem bæði sitja sérfræðingar launafólks og atvinurekenda, lögfræðingar sem njóta alþjóðlegrar viðurkenningar fyrir störf sín var og er sammála um að verkfallsrétturinn njóti verndar undir samþykktum ILO. Helst mætti ætla að aukin opnum fyrir viðskipti við stór og vaxandi efnahagsveldi sem leggja miklar hömlur á frjáls samtök launafólks og atvinnurekenda eins og t.d. Kína og Indland ráði hér mestu. Í aðdraganda þingsins var efnt til fjölda funda til þess að reyna að ná niðurstöðu. Alþjóðasamtök okkar ICFTU og skrifstofa launafólks í Genf, AVTRAV, stóð fast á sínu og naut stuðnings til þess þar sem atvinnurekendur voru einangraðir í afstöðu sinni. Svo fór að atvinnurekendur ákváðu að láta sérstaka bókun fylgja öllum málum þar sem verkfallsrétturinn var til umræðu en láta störf nefndarinnar ganga að öðru leyti. Þetta gekk eftir.  
Á síðasta fundi nefndarinnar var fjallað um mál sem þykja vera til fyrirmyndar. Framkvæmd Íslands á alþjóðasamþykkt um starfsendurhæfingu og atvinnumál fatlaðra var valin til umfjöllunar sem dæmi um framkvæmd samþykktar sem gæti orðið öðrum ríkjum til eftirbreytni. Það sem helst þykir gott á Íslandi eru ákvæði í lögum um málefni fatlaðra sem fjalla um atvinnumál og réttindavernd fatlaðra. Einnig er horft til laga nr. 60/2012 um atvinnutengda starfsendurhæfingu og starfsemi starfsendurhæfingarsjóða, og þá sérstaklega til aðdraganda lagasetningarinnar og samstarfsins sem var milli stjórnvalda og aðila vinnumarkaðarins við undirbúning löggjafarinnar. Lög nr. 60/2012 ná yfir starfsemi VIRK – Starfsendurhæfingarsjóðs. Samið var um stofnun og starfsemi VIRK – Starfsendurhæfingarsjóðs í kjarasamningum árið 2008. Alþjóðasamþykktin um starfsendurhæfingu og atvinnumál fatlaðra kveður meðal annars á um skyldu aðildarríkja til að móta og hrinda í framkvæmd stefnu í starfsendurhæfingu og atvinnumálum fatlaðra og jafnframt að endurskoða stefnuna reglulega. Stefnan á að miða að því að tryggja öllum hópum fatlaðra aðgang að endurhæfingarstarfsemi við sitt hæfi og að því að fjölga atvinnutækifærum fatlaðra á vinnumarkaði. Samþykktin hefur einnig að geyma ákvæði um aðgerðir á landsvísu til að þróa starfsendurhæfingu og vinnumiðlun fyrir fatlaða. Marteinn Eyjólfsson sendiherra ávarpaði nefndina af þessu tilefni og hrósaði við það tækifæri störfum hennar og lýsti fullum stuðningi Íslands við þau og eftirlitskerfi ILO. Þessi ummæli komu eins og ferskur andblær inn í störf nefndarinnar. Magnús M. Norðdahl ávarpaði nefndina einnig og lagði áherslu á að VIRK væri dæmi um árangur þann sem ná má í gegnum kjarasamninga og frjáls samtök launafólks og atvinnurekenda og lýsandi dæmi um að kjarasamningar og þríhliða samstarf væru þau verkfæri sem best dygðu til nýsköpunar og til þess að mæta erfiðleikum á tímum kreppu og niðurskurðar. Niðurstöður nefndarinnar. 
Genfarskólinn

Genfarskólinn starfaði að venju með miklum krafti og er núverandi skólastjóri Maríanna Traustadóttir, sérfræðingur í jafnréttismálum hjá ASÍ. 
Genfarskólinn, er skóli á vegum norrænu verkalýðshreyfingarinnar sem haldinn er í tengslum við þing Alþjóðavinnumálastofnunarinnar. Íslensku þátttakendurnir þau Hrafnhildur Ólafsdóttir frá Félagi bókargerðarmanna og Guðríður Sigurbjörnsdóttir frá BSRB Starfsmannafélagi Reykjavíkurborgar tóku virkan þátt í starfi skólans ásamt öðrum nemendum frá hinum Norðurlöndunum. Nemendur fylgdust með störfum mismunandi nefnda þingsins, fengu fyrirlestra um starfsemi ILO og samstarf við aðrar alþjóðastofnanir. Unnið var í ákveðnum málefnahópum og í lok þingsins skilaði hver hópur skýrslu um þann málaflokk sem hann valdi að  fylgja eftir á meðan á þinginu stóð. Nánari upplýsingar um Genfarskólann er hægt að finna á meðfylgjandi slóð: Genfarskólinn 

Mat o.fl.
Magnús M. Norðdahl var eins og fyrr segir kjörinn í samninganefnd launafólks en í því felst veruleg vinna allan þingtímann. Því miður er sendinefnd Íslands það fámenn að ekki er hægt að manna nefndir en æskilegt væri að geta mannað a.m.k. 2 helstu nefndir hvers þings. Þingið var starfsamt og dagskrá þétt. Einkar ánægjulegt var að verða vitni að málflutningi Íslands í nefnd um framkvæmd samþykkta en þar tók Ísland frumkvæði sem vert er að vera stoltur af. Þess verður vonandi að vænta að þingið 2014 og störf þess fari fram án verulegra vandkvæða. 
Ágúst 2013
Magnús M. Norðdahl 
